
Dagfinn Olsen

Sunnudagin  varð Jens Mort­
an Mortensen innsettur sum 
prestur í Suðuroyar Norðara 
Prestagjaldi.

Hetta fór fram í kirkjuni í 
Hvalba, har nýggi presturin 
eisini fer at búgva við familju 
síni í prestagarðinum í Leir­
um í Hvalba.

Biskupur, dómpróstur og 
umleið helmingurin av prest­
unum í Føroyum tóku lut í 

hátíðarmerktu guðstænast­
uni í kirkjuni í Hvalba, um­
framt at kirkjan var fullsett 
av kirkjufólki.

Uni Næs, dómpróstur, 
handaði Jens Mortani Mort­
ensen kalsbræv og setanar­
bræv, og eftir hetta helt nýggi 
presturin fyrstu prædikuna í 
kirkjuni í Hvalba. 

Jens Mortan Mortensen 
hevur í fleiri ár verið urg­
uleikari í kirkjum í Suður­
oynni, umframt at hann 

t. d. eisini hevur stjórnað 
kirkjukórinum Ljomi í Vági 
í nøkur tíðarskeið. Kórið 
sang eisini til innsetanar­
guðstænastuna í Hvalba 
í dag. Tróndur Enni leikti 
trompet og Gudmund Mort­
ensen leikti urgu og leiddi 
kórið. Gudmund Mortensen 
er annars urguleikari í Dóm­
kirkjuni og er eisini bróður 
nýggja prestin, Jens Mortan 
Mortensen.

dagfinn@sosialurin.fo

Verkfallið hjá pedagogunum hevur 
nú vart í eina viku, og enn er einki, 
sum bendir á nakra loysn. Pedagog­
arnir siga púra greitt, at tey vilja 
ikki lata sær lynda eina reallønar­
lækking, sum bæði arbeiðsgevarar 
og semingsuppskot mæla til.

Tað er væl skiljandi, at lágløntu 
limirnir í Føroya Pedagogfelag 
seta hart ímóti hørðum og ikki 
vilja tengja saman skattalættan til 
hægru inntøkurnar við lønarkrøv 
felagsins.

Felganum stóð í boðið at fáa eina 
lønarhækking til limirnar við løn­
um niðan fyri 30.000 krónur upp á 
220 krónur um mánaðin. Sambært 
útrokningum hjá Pedagogfelag­
num, so merkir hetta tó eina real­

lønarlækking upp á 157 krónur um 
mánaðin, tí at eitt nú gjøldini til Als 
og Heilsutrygd eru hækkað, eins og 
Sev, olja, telefon, kringvarpsgjald og 
tryggingar. Tí er talan um eina re­
allønarlækking – og skuldu pedag­
ogarnir gjørt sum Starvsmannafel­
agið og bara longt sáttmálan, so er 
sambært teirra útrokningum talan 
um eina reallønarlækking upp á 377 
krónur um mánaðin.

Hvussu leingi partarnir soleiðis 
kunnu møða hvønn annan, er ikki 
gott at vita. Tó at til ber hjá foreldr­
um at klára seg í nakrar dagar utt­
an dagrøkt, so verður trupulleikin 
størri og størri, sum dagarnir líða. 
Arbeiðsgevararnir spara nógvar 
pengar – hvør so endaliga lønar­

hækkingin verður, so verða eyka 
útreiðslurnar fyri hetta fíggjarárið 
skjótt spardar innaftur hjá landi og 
kommunum.

Hóast vit fleiri ferðir hava stað­
fest, at landsstýrið – og har meina 
vit við Fólkaflokkin – hevur vunnið 
stórt á fakfeløgunum, so er at vóna, 
at partarnir finna eina semju á sátt­
málastríðnum. Og tá marginalar­
nir eru vorðnir so smáir, sum teir 
nú eru, so átti fíggjarmálaráðið at 
slakað nakað. 

Kravið hjá pedagogum um 
fyrireikingartíð er væl skiljandi. 
Hvussu leingi hetta stríðið hevur 
verið, vita vit ikki, men saktans 
kundu arbeiðsgevararnir slakað 
nakað her, so hol varð sett á tann 

spurningin. Ymiskt er, hvussu ein 
skipan við fyrireikingartíð skal 
skipast, um tað er roknað eftir 
starvsfólki, barnatali, stovum o. s. 

fr. Men skilagott hevði verið, um 
hol fekst á hesa ósemju, tí kravið er 
væl skiljandi.

Hetta stríðið hevur víst, at ávíst 
sundurlyndi er í fakfelagsrørsluni, 
og tað er ikki gott. Forkvinnan í 
Starvsmannafelagnum hevur tos­
að um at skipa eitt LO, eina lands­
organisatión fyri øll fakfeløg. Hevði 
tað verið læran av hesum sáttmál­
astríðið, so var kortini væl kom­
ið burturúr kortini, tí tað hevði 
gagnað arbeiðsmarknaðinum sum 
heild.

Kunnu saktans slaka í 
kravinum um fyrireikingartíð

Komandi sunnudag, 12. 
februar, verður sólarkaffi í 
Bygdarhúsinum í Leirvík. 

Hettar tiltak hevur verið 
fyriskipað á hvørjum ári 
síðan 1977.

Sólarkaffi verður hildið í 
samband við, at sólin aftur 
sæst um alla bygdina.

Á Toftanesi verður sagt, 
at á kyndilsmessu 2. febr­
uar sæst sólin á Fløttu­
toftini, kongadagin 11. 
februar sæst hon um 
alla bygdina.

Henda dagin bjóðar 
Bygdarhúsið øllum kaffi 
og køkur, sum konufólk­
ið í bygdini hevur bakað 
og latið til tiltakið. 

Á skránni annars eru 
tónleika- og sangframførsl­

ur.
Í ár leggur Martin Fjall­

stein eisini fram 4. bind av 
Leirvíkar Bygdarsøgu.

Tá sólarkaffi er, kemur 
rættiliga nógv fólk úr bygd 
og av bygd, at hitta familju 
og kenningar og hugna 
sær.

Sólarkaffi í Leirvík 
sunnudagin

